
UNITATEA EUSKARA ETA HEZKUNTZA 

XEDEA TOLOSAKO HEZKUNTZA KONTSEILUA ARAUTZEKO 

ERREGELAMENDUA 

 

HERRITARRAK LAN-ESPARRUKO INFORMAZIO BATZORDE IRAUNKORRERAKO 

IRIZPEN-PROPOSAMENA 

I K U S I R I K 

LEHENA.- 2024ko urtarrilaren 15eko probidentziaren bidez, espediente bat hastea 

xedatu zuela Tolosako alkate-udalburuak, xede honekin: Tolosako Hezkuntza 

Kontseiluari buruzko arau-ordenantza egitea. Legez ezarritako aurretiazko informazio 

publikoko epean ez zen jaso proposamenari buruzko ekarpenik. 

BIGARRENA.- Euskara eta Hezkuntza Saileko zerbitzuburuak, 2024ko otsailaren 22an 

egindako txostenarekin, erregelamenduaren proposamena egin zuela. Azaldu zuenez, 

17/2023 Legeak, abenduaren 21ekoak, Euskal Autonomia Erkidegoko Hezkuntzarenak, 

hezkuntza-kontseiluak sortzeko aukera ematen die toki-erakundeei, eta Tolosako Udalak 

egoki ikusi du organo hori sortzea. Helburu nagusia da hezkuntzan lankidetza sustatzea. 

K O N T U A N    H A R T U R I K 

LEHENA.- Txosten juridikoa igorri dela 2024ko otsailaren 29an, eta oinarri juridikoei buruz 

honako hau dioela: 

 

17/2023 Legeak, abenduaren 21ekoak, Euskal Autonomia Erkidegoko Hezkuntzarenak, 

hezkuntza-kontseiluak sortzeko aukera eman die toki-erakundeei. Zehazki, 60. artikuluak 

arautzen ditu hezkuntza-kontseiluei buruzkoak. Honako hau dio artikulu horren 2. 

puntuak, kontseiluen xedeei dagokienez: «Kontuan hartuta udaleko hezkuntza-

kontseiluen premisa nagusia —alegia, herritarrak heztea erantzukizun partekatua dela—, 

gune instituzional horien helburua izango da hezkuntza-proiektu komunitarioak taxutzea 

eta bultzatzea, baliabide publikoen erabileran sinergiak sortuz eta ikasleen ongizatera eta 

garapenera bideratutako ekintzak gauzatuz, erregelamendu bidez ezartzen diren 

eskudantzien arabera». Legeak zehazten du kontseiluei kontsulta egingo zaiela eduki 

batzuei buruz; besteak beste, ikasle-segregazioa saihesteko neurriei buruz eta 

ikastetxeei eragiten dieten udal-jarduerei buruz. 

BIGARRENA.- Euskara eta Hezkuntza Saileko zerbitzuburuak, 2024ko otsailaren 22an 

egindako txostenean, ontzat jo duela proposamena hizkuntza-politikaren ikuspegitik. 

HIRUGARRENA.- Berdintasun-teknikariak, 2024ko martxoaren 5ean egindako 

txostenean, erregelamendu-proposamenari egokitzapen batzuk egiteko eskatu duela; 

besteak beste, Kontseiluaren zereginetan berdintasunarekin lotutako jarduera gehiago 

sartzea, eta batzorde iraunkorrean eta lantaldeetan presentzia orekatuaren xedea jartzea. 

7/1985 Legeak, apirilaren 2koak, Toki Araubidearen Oinarriak arautzen dituenak, 22.2 d) 

artikuluan xedatutakoaren arabera, organo honi dagokio onespena ematea: Udalbatza. 

Aurreko guztia aintzat harturik, hona hemen nire 

P R O P O S A M E N A 

LEHENA.- Hasierako onarpena ematea Tolosako Hezkuntza Kontseilua arautzen duen 

erregelamenduari, eranskinean azaltzen den eran. 

BIGARRENA.- Erregelamendu hau eta dagokion espedientea informazio publikoan 

jartzea hogeita hamar laneguneko epean, Gipuzkoako Aldizkari Ofizialean argitaratu eta 

biharamunetik hasita, herritarrek aztertu eta erreklamazioak edo iradokizunak aurkez 

zitzaten. Era berean, entzunaldia ematea inplikatutako eragileei. 

HIRUGARRENA.-Erabaki hauek argitaratzea Gipuzkoako Aldizkari Ofizialean, Tolosako 

udaletxeko iragarki-taulan eta Tolosako Udalaren webgunean. 

 

 

 

Garikoitz Goikoetxea Etxeberria 

Euskara eta Hezkuntza Saileko zerbitzuburua 

 

 

 

 

 

 

 

 

 

 

 

 

 

 

 

 

 

 

 

mailto:udate@tolosa.eus
http://udala.tolosa.eus/eu


 

 
 

2024IORD0001 
   

 

P2007600F - Plaza Zaharra, 6A - 20400 TOLOSA - Tel.: 943 65 44 66 - e-mail: udate@tolosa.eus - DIR3: L01200718     3 / 9  
www.tolosa.eus 

ERANSKINA 

 

Tolosako Hezkuntza Kontseiluaren erregelamendua 

 

Tolosako Udalak jakin badaki hezkuntza erantzukizun partekatua dela, eta, alde 

horretatik, udal-politikaren eginkizunik garrantzitsuenetako bat. Udalaren nahia da 

hezkuntza-arloan diharduten eragileen arteko lankidetza sustatzea: ikastetxeen eta 

gizarte-ingurunearen arteko elkarreragina areagotzea, ikasleentzako baliabide 

komunitarioak antolatzea, eta hezkuntza formala eta ez-formala gehiago uztartzea. 

Helburu horrekin, eta bat etorrita 17/2023 Legeak, abenduaren 21ekoak, EAEko 

Hezkuntzari buruzkoak, III. Tituluan arautzen duenarekin, Tolosako Udalak erabaki du 

Tolosako Hezkuntza Kontseilua sortzea. 

Tolosako Hezkuntza Kontseilua eratzeak ahalbidetuko du herritarrek eta herri-eragileek 

parte-hartze handiagoa izatea hezkuntzaren arloan, eta, horrenbestez, botere publikoek 

modu egokiagoan erantzun ahal izango diete Tolosan hezkuntza-arloan dauden 

beharrei. 

 

I. KAPITULUA. KONTSEILUAREN IZAERA ETA JARDUN-EREMUA 

1. artikulua. Izaera. 

Tolosako Hezkuntza Kontseilua kide anitzeko organo aholku-emailea da, Tolosako 

Udalari atxikia Herritarrak Lan Esparruko Informazio Batzorde Iraunkorraren bitartez. 

Kontseilua harreman-organoa da, non elkartuko diren Tolosan hezkuntzaren arloan ari 

diren eragileak: ikastetxeak, familiak, bestelako elkarteak, eta erakunde publikoak nahiz 

pribatuak. 

Kontseiluaren esku-hartzea adieraziko da bere eginkizuntzat hartutako gaien azterketan. 

Gai horiei buruz egindako proposamenak edo alternatibak ez dira Udalarentzat lotesleak 

izango. Kontseiluak Udalari egindako proposamenak edo alternatibak ez badira kontuan 

hartuak behin betiko onespenean, horren zergatiak adierazita erantzungo zaio 

Kontseiluari. Era berean, Udalak beharrezko diren mekanismoak eta bideak ezarriko ditu 

planteatutako proposamenek eragina izan dezaten udal-jardueran. 

Funtzionamendu egokia bermatzeko, Euskara eta Hezkuntza Sailaren laguntza teknikoa 

izango du Kontseiluak. 

 

2. artikulua. Helburua. 

Tolosako Hezkuntza Kontseiluaren helburua da eragileen parte-hartzea areagotzea, eta 

hezkuntza-arloan lankidetza sustatzea. Elkarlan horren bitartez, lortu nahi da ikastetxeen 

eta gizarte-ingurunearen arteko elkarreragina areagotzea, ikasleentzako baliabide 

komunitarioak antolatzea herrian, eta hezkuntza formala eta ez-formala gehiago 

uztartzea. 

3. artikulua. Eskumenak. 

Kontuan hartuta zer xedatzen duten 17/2023 Legeak, abenduaren 21ekoak, EAEko 

Hezkuntzari buruzkoak, eta 13/1988 Legeak, urriaren 28koak, Euskadiko Eskola-

Kontseiluei buruzkoak, gai hauei buruzko iritzia ematea dagokio Tolosako Hezkuntza 

Kontseiluari, hezkuntza-administrazioak eta Tolosako Udalak derrigorrez kontsulta 

eginda: 

a) Hezkuntza-premiak identifikatzea, eskaintza banatzea eta ikasleak eskolatzeko 

irizpideak zehaztea, hiri-plangintzatik eratorritakoak barne direla. 

b) Berariazko hezkuntza-laguntzaren premia duten ikasleen eskolatze egokia eta 

orekatua bermatzeko beharrezko diren jarduketak eta neurriak, arrazoi 

sozioekonomikoek edo bestelakoek sorturiko ikasle-segregazioa saihesteko. 

c) Ikastetxeen funtzionamenduari eragiten dioten udal-jarduketak. 

d) Udalerria esparru duten hezkuntza-patronatu,-partzuergo eta -erakundeak 

eratzea. 

e) Gizarteak hezkuntza-komunitateari egiten dizkion prestakuntza-ekintzak 

koordinatzea eta txertatzea. 

f) Hezkuntza-komunitatean emakumeen eta gizonen arteko berdintasuna 

bultzatzeko jarduerak, indarkeria matxistaren eta eskola-jazarpenaren 

kontrakoak, eta arraza-, sexu- edo erlijio-bereizkeriagatik eta 1/2023 

Legegintzako Dekretuaren 3.1 artikuluan ezarritako beste diskriminazio-faktore 

batzuengatik gerta litekeen edozein bereizkeriaren aurkakoak. 

g) Tolosako Udaleko Berdintasun Saila garatzen ari den Hezkidetza Proiektuaren 

barruan antolatzen diren jardueren eta programen informazioa, komunikazioa, 

koordinazioa eta jarraipena. 

h) Bizikidetza positiboa sustatzeko jarduerak, eskola askotariko, libre, seguru eta 

indarkeriarik gabekoa xede dutenak. 

i) Hezkuntza-komunitatean euskararen normalizazioarekin eta erabilerarekin 

lotutako jarduerak. 

 

II. KAPITULUA. KONTSEILUAREN OSAERA ETA EGINKIZUNAK 

4. artikulua. Batzarraren osaera. 

Honako hauek izango dira Tolosako Hezkuntza Kontseiluaren batzarreko kide: 

a) Lehendakaria: Hezkuntza-arloko zinegotzi delegatua, eta haren ordezkoa. 

b) Udalbatzan ordezkaritza duen talde politiko bakoitzeko ordezkari bana, eta haien 

ordezkoak. 

c) Unibertsitatez kanpoko Tolosako ikastetxeetako zuzendariak, eta haien 

ordezkoak. 

d) Unibertsitatez kanpoko Tolosako ikastetxe bakoitzeko familia-elkarteen ordezkari 

bana, eta haien ordezkoak. 

e) Hezkuntza ez-formalarekin lotutako taldeetako eta elkarteetako ordezkariak, eta 

haien ordezkoak. 

f) Idazkaria: Euskara eta Hezkuntza Saileko zerbitzuburua, eta haren ordezkoa, 

ahotsarekin baina botorik gabe. 

Kontseiluaren zereginak hobeto betetze aldera, batzarretara joan ahal izango dira udal-

teknikariak, ahotsarekin baina botorik gabe. 

Era berean, bileratara gonbidatu ahal izango dira beste elkarte edo talde batzuetako 

ordezkariak, baita norbanakoak ere, aztergai diren gaiarekin lotura dutelako edo haien 

ekarpena interesgarria izan daitekeelako. Ahotsa izango dute, baina ez botorik. 

Ez dira inola ere kide gisa onartuko sexuaren ziozko bereizkeria eragiten duten elkarte 

edo erakundeak, eta emakumeek gizonekiko berdintasunean parte hartzea onartzen ez 

duten edo oztopatzen duten jarduerak antolatzen dituzten elkarteak. Era berean, ezingo 

dute parte hartu sexuaren ziozko bereizkeria dela-eta administrazio-zehapena edo zigor 

penala jaso duten pertsona fisikoek edo juridikoek, dena delako zehapenak edo zigorrak 

dirauen denboran. 

 

5. artikulua. Kontseiluko kideen izendapena. 

Era honetan izendatuko dira Kontseiluko kideak eta haien ordezkoak: 

a) Udal-talde politikoetako ordezkariak Udalbatzak izendatuko ditu, talde bakoitzak 

proposaturik, agintaldi bakoitzaren hasieran. 

b) Ikastetxeetako, familietako eta gainerako taldeetako ordezkariak alkatearen edo 

zinegotzi delegatuaren ebazpen bidez izendatuko dira, dagokion elkarteak 

egindako proposamenari jarraikiz. 

Kontuan hartuta zer dioen 1/2023 Legegintzako Dekretuak, martxoaren 16koak, 

emakumeen eta gizonen berdintasunerako eta emakumeen aurkako indarkeria 

matxistarik gabe bizitzeko Legearen testu bategina onartzen duenak, neurri egokiak 

hartuko dira Kontseiluan emakumeek eta gizonek presentzia orekatua izan dezaten 

(sexu biek gutxienez % 40ko ordezkaritza). Presentzia orekatu hori bete dadin, Udalak 

sustatuko du elkarteetako edota erakundeetako zuzendaritza-organoetan presentzia 

orekatua izatea, besteak beste, dirulaguntzen oinarrietan neurriak sartuz, emakumeek 

presentzia txikia duten zuzendaritza-organoetan presentzia hori handitzea 

ahalbidetzeko. 

Ordezkariek entitate bakar baten izenean hartuko dute parte, eta pertsona batek ezingo 

du, inolaz ere, entitate bat baino gehiago ordezkatu. 

Aurreko paragrafoetan xedatutakoari aurka egin gabe, Kontseiluko kideek kontseilukide 

izateari utziko diote ondorengo kasu hauetan: 

⎯ Norbere borondatez, betiere idatziz adierazten badu. 

⎯ Erregelamendu honetan adierazitako funtzioak behin eta berriro ez betetzeak 

eragindako enkaitzeagatik edo kargugabetzeagatik. 

⎯ Ordezkatzen duen elkartea, taldea edo kolektiboa desagertzen bada. 

⎯ Elkartearen estatutuetan izendatu izanaren funtsezko aldaketarik gertatzen 

bada. 

⎯ Lehendakaritzaren kasuan, delegazio aldatu edo uzteagatik. 

⎯ Ordezkatzen duen elkartea uzteagatik. 

⎯ Heriotzagatik. 

 

6. artikulua. Kontseilukideen eskubideak eta betebeharrak. 

Honako eskubide hauek dauzkate Tolosako Hezkuntza Kontseiluko kideek: 

a) Kontseiluaren bileretako eztabaidetan parte hartzea. 

b) Gai-zerrendan jasota ez dagoen gairen bat proposatzea. Horrelakoetan, 

Kontseiluak gehiengo soilez hartuko du gaia eztabaidatzeko erabakia. 

c) Hezkuntzari buruzko proposamenak planteatzea. 

d) Kontseiluak hartutako erabakiak betetzeko garatzen diren ekintzei buruzko 

informazioa jasotzea. 

e) Kontseiluaren aktak eta dokumentazio guztia eskuratu ahal izatea. 

f) Erregelamendu honek nahiz indarrean dagoen legediak ezar dakizkiekeen beste 

eskubide guztiak. 

Honako betebehar hauek dauzkate Tolosako Hezkuntza Kontseiluko kideek: 

a) Kontseiluaren bileretan eta kide diren lantaldeen bileretan parte hartzea. 

b) Kontseiluak hartutako erabakiak betetzeko sustatzen diren ekintzetan laguntza 

ematea. 

c) Erregelamendu honetan xedatutakoa errespetatu eta betetzea. 

d) Elkarte, talde edo kolektiboen kasuan, Udalari jakinaraztea beren estatutuak 

aldatuz gero, aldaketa horiek izendapenetan eraginik baduten aztertzeko. 

e) Entitatearen ordezkaria edo helbide soziala aldatuz gero, horren berri 

jakinaraztea. 

f) Erregelamendu honek eta indarrean dagoen legediak ezar dakizkiekeen beste 

betebehar guztiak. 

 

7. artikulua. Lehendakariaren eginkizunak. 

Honako zeregin hauek izango ditu Kontseiluko lehendakariak: 

a) Kontseiluaren ordezkari izatea. 

b) Gai-zerrenda onartzea. 

c) Bileran buru egitea eta bileren garapena moderatzea. 

d) Elkarteak, taldeak edo norbanakoak gonbidatzea, Kontseiluak emandako 

iritziaren arabera. 

e) Kontseiluaren ekimenak eta proposamenak helaraztea Herritarrak Lan 

Esparruko Informazio Batzorde Iraunkorrari edo, hala badagokio, Udalbatzari. 

f) Kontseiluaren aktei eta hartutako erabakien ziurtagiriei oniritzia ematea. 

g) Lehendakari izateagatik dagokion beste edozein eginkizun betetzea. 

 

8. artikulua. Idazkariaren eginkizunak. 

Honako zeregin hauek izango ditu Kontseiluko idazkariak: 

a) Lehendakariarekin batera, gai-zerrenda prestatzea. 

b) Bilkurarako deialdia eta gai-zerrenda bidaltzea. 

c) Kontseiluaren bilkuretako akta egitea, eta Kontseiluko kideen esku jartzea. 

d) Kontseiluak hartutako erabakiak bideratzea. 

e) Kontseilukideen alta- eta baja-eskaerak jasotzea eta tramitatzea, baita dagokion 

erregistroa kudeatzea ere. 

f) Kontseiluko kideen proposamenak jasotzea, eta, hala badagokio, horien berri 

ematea. 

g) Kontseiluko kideei aholkuak ematea, hala eskatzen zaionean. 

h) Idazkari izateagatik dagokion beste edozein eginkizun betetzea. 

 

III. KAPITULUA. ANTOLAKETA ETA BOTO-ESKUBIDEA 

9. artikulua. Kontseiluaren egitura. 

1. Tolosako Hezkuntza Kontseilua Osoko Bilkuran eta Batzorde Iraunkorrean egituratuko 

da. Kontseilukide guztiak izango dira Osoko Bilkurako partaide, eta Batzorde Iraunkorra 

14. artikuluan ezarritako gisan eratuko da. 

2. Kontseiluaren barruan lantaldeak eratu ahal izango dira, 13. artikuluan ezarritako eran. 

 

10. artikulua. Osoko bilkura eratzea. 

Tolosako Hezkuntza Kontseiluaren batzarra eratutzat joko da kontseilukideen erdiak eta 

bat gehiago bertaratu direnean. Nolanahi ere, eraketak balioa izan dezan, beharrezkoa 

izango da lehendakaria eta idazkaria bertan egotea. 

 

11. artikulua. Osoko bilkuraren bilerak. 

1. Tolosako Hezkuntza Kontseiluak gutxienez bi bilera egingo ditu ikasturte bakoitzean. 

Bilkura bereziak ere egin ahal izango ditu, Kontseiluko lehendakariak beharrezkotzat 

jotzen badu edo kideen laurdenek eskatzen badute. 

2. Ohiko bilkuretarako deiak gutxienez bost eguneko aurrerapenarekin egingo dira, eta 

harekin batera bidaliko dira gai-zerrenda eta beharrezko dokumentazioa. 

3. Bilkura berezietarako deiak gutxienez bi egun balioduneko aurrerapenarekin egingo 

dira, eta inoiz ez 48 ordu baino gutxiagoko tartearekin. 

 

12. artikulua. Boto-eskubidea. 

Tolosako Hezkuntza Kontseiluak izaera parte-hartzailea duenez, sustatuko da erabakiak 

adostasunez hartzea, horretarako behar diren elkarrizketak eta eztabaidak bideratuta. 

Adostasunik ez badago, eskubidea duen bakoitzak bere botoa emango du, eta hala 

jasota geratuko da aktan. Erabakiak gehiengo soilaz hartuko dira. Bozketan berdinketarik 

izanez gero, berriro bozkatuko da, eta, hala ere berdinketarik egongo balitz, 

lehendakariaren bozak bi halako balioko du. 

 

13. artikulua. Lantaldeak. 

1. Kontseiluak dauzkan eskumenen edo eginkizunen esparruko gaiak aztertzeko, 

lantaldeak eratu ahal izango dira. Kontseiluko lehendakariak edo Kontseiluko kideen 

laurdenek eskatuta eratuko dira batzorde horiek. 

2. Honako hauek osatuko dituzte lantaldeak: kontseiluburuak, idazkariak eta 

kontseilukide-kopuru jakin batek —kopuru hori gutxienez hirukoa izango da, eta gehienez 

hamarrekoa—. Kontseiluburua eta idazkaria ez badira lantaldeko kide, pertsona bat 

izenda dezakete beren eginkizunak betetzeko. 

Kontuan hartuta zer dioen 1/2023 Legegintzako Dekretuak, martxoaren 16koak, 

emakumeen eta gizonen berdintasunerako eta emakumeen aurkako indarkeria 

matxistarik gabe bizitzeko Legearen testu bategina onartzen duenak, neurri egokiak 

hartuko dira  lantaldeetan emakumeek eta gizonek presentzia orekatua izan dezaten 

(sexu biek gutxienez % 40ko ordezkaritza). Presentzia orekatu hori bete dadin, Udalak 

sustatuko du elkarteetako edota erakundeetako zuzendaritza-organoetan presentzia 

orekatua izatea, besteak beste, dirulaguntzen oinarrietan neurriak sartuz, emakumeek 

presentzia txikia duten zuzendaritza-organoetan presentzia hori handitzea 

ahalbidetzeko. 

3. Lantaldeei dagokie Tolosako Hezkuntza Kontseiluaren osoko bilkurarako 

proposamenak egitea. 

4. Lantaldeetako bileren araubidea malgua izango da, eta beharraren arabera deituko 

dira. 

 

14. artikulua. Batzorde Iraunkorra. 

1. Tolosako Hezkuntza Kontseiluak Batzorde Iraunkorra eratuko du, zeinak honako kide 

hauek izango dituen: 

a) Kontseiluko lehendakaria. 

b) Udal-talde politiko bakoitzeko ordezkariak, eta haien ordezkoak. 

c) Oinarrizko hezkuntzako ikastetxeetako zuzendariak, eta haien ordezkoak. 

d) Kontseiluko idazkaria. 

Kontuan hartuta zer dioen 1/2023 Legegintzako Dekretuak, martxoaren 16koak, 

emakumeen eta gizonen berdintasunerako eta emakumeen aurkako indarkeria 

matxistarik gabe bizitzeko Legearen testu bategina onartzen duenak, neurri egokiak 

hartuko dira  Batzorde Iraunkorrean emakumeek eta gizonek presentzia orekatua izan 

dezaten (sexu biek gutxienez % 40ko ordezkaritza). Presentzia orekatu hori bete dadin, 

Udalak sustatuko du elkarteetako edota erakundeetako zuzendaritza-organoetan 

presentzia orekatua izatea, besteak beste, dirulaguntzen oinarrietan neurriak sartuz, 

emakumeek presentzia txikia duten zuzendaritza-organoetan presentzia hori handitzea 

ahalbidetzeko. 

2. Batzorde Iraunkorrak premiaren arabera egingo ditu bilerak. 

3. Batzorde Iraunkorrean landu behar bada lantalde batek egindako proposamenen bat, 

bertan izan beharko dute lantalde horrek hautatutako ordezkariek. 

